Məmməd Aslan

Bahar

Yenə bahar yetişdi,

Gül bağladı çəmənlər.

Yamacların üzünə

Tül bağladı çəmənlər.

Düzlər çiçək-çiçəkdi,

Təpə sanki dibçəkdi.

Buludlardan su çəkdi-

Sel bağladı çəmənlər.

Bənövşənin sərgisi

Sevindirir hər kəsi.

Dəstələdi nərgizi,

Tel bağladı çəmənlər.

  Böyürtkan-böyrü tikan 

- Böyürtkan  böyürtkandı,

Niyə böyrü tikandı? 

--Tikansız olsa əgər,

Quşlar qonub dənləyər.

Nübar qalmaz bir dənə

Nə babaya,nə sənə.

Cığır hara aparır    

Gəlin görək, uşaqlar,

Hara gedir bu cığır?

Hər tərəfi gül-çiçək,

Çəməndən ətir yağır.

Dikəlir dağa birbaş,

Burdan keçin lap yavaş...

Qayadan qopsa bir daş,

Hellənər dığır-dığır.

Yel əsər, nəfəs verər,

Könlünə həvəs verər.

On yol sənə səs verər-

Qayanı bir yol çağır.

Dırmandıq hündür dağa.

Qurtarır yoxuş daha,

Laləli düzəngaha

Gəlib çıxdıq biz axır.

Bələdçinin kələyi   

Bələdçimiz  dovşan bacı;

Dolanmışıq yal-yamacı.

- Hanı, hanı bəs çiyələk?..

Dovşan deyir:

- Gəlin görək,

Daga çıxsaq, ay uşaqlar,

Orda coxlu çiyələk var.

   Keçib- getdik cığırları,
Gah aşağı ,

Gah yuxarı.

Öndə dovşan qaça-qaça,

Biz də onun arxasınca.

Keçdik təpə,

Keçdik dərə...

Gəlib çatdıq həmin yerə.

Nə meyvə var,

Nə çiyələk,

Bu dağları, dərələri,

Biz elədik ələk-vələk.

- Bala dovşan ,bala dovşan,

Yordun bizi axşamacan.

   Çiyələyi göstər görək,

Tez ol, bizə gəlmə kələk!

Eh ona bax, bir ona bax,

Ana dovşan - şeşəqulaq

Üstümüzə yollandı düz 

Ay kələkbaz bələdçimiz...

Gəzib çölü qarış-qarış,

Anasını axtarırmış.

Payız bənövşəsi

Bənövşə  son bahardan 

Bizə sevinc gətirdi.

Gəlib gördü şaxtadı,

Bir kol dibinə girdi.

Çağırıram onu mən,

Qalxmır başı çiynindən.

İncik uşaqlar kimi

Dodağını büzübdü.

Soyuğu payız salıb,

Məndən niyə küsübdü?!

 Cücəli toyuq        

Qırt toyuq, cücəli toyuq,

Pırpızlı, məzəli toyuq,

Tutsam cücənin birini,

Qabardarsan tüklərini.

Tez üstümə cumarsan,

Nə yaman davakarsan?!

